
Krisi ekonomikoa eta Paul Krugman

Jenaro Garate - Ekonomialari eta idazlea

The New York Times egunkarian horren hausnarketa interesgarriak eskaintzen dizkigun Paul Krugman Ekonomiako Nobel sariak, ikerketa luzeetan, historia zehatzetan oinarritutako ikuspuntuak ematen dizkigu gaurko krisiari buruz, bere The Return of Depress on Economics and the Crisis of 2008 liburuan. 

Baina bere analisiak badakar datu oso garrantzitsu bat, nire ustez behar besteko azterketarik gabe uzten duena, argigarria izan arren: azken urte hauetan etxebizitzek errentei buruz erakusten duten batez besteko eboluzio desberdina. (144. orrian. Gaztelerazko itzulpenean 153. orrian). Zehaztuz, azken urteetan etxebizitzen prezioek jasan zuten gorakada itzela, errentaren eboluzio normalaren proportzioan. Lekuan lekuko, batez beste eraikuntzen prezioak %60 gehiago igo ziren errentak baino. Eta toki batzuetan baita %100 ere. 

Zoritxarrez, Krugman jaunak ez ditu ukitu ere egiten etxebizitzen prezioaren igoera harrigarriaren zergatiak eta ondorioak. Ez liburuan eta ez nik irakurri dizkiodan artikuluetan. 

Erosleen aldetikoa, bai: bihar garestiago eros-sukarrak jota eginiko erosketen zorrei erantzun ezinik geratu zirela. Baina etxebizitzen eskaintzaren aldetik, eraikuntzako kate enpresen aldetik datorkigu galdera: zer igo zen? Materiala+lan kostuak? Ala ezohiko irabaziak? 

Argi dago materialak eta lan kostuak ez zirela era anormalean igo, ez eraikuntza sektorean, ez eraikuntza enpresentzat lan egiten duten sektorean; bere datuen arabera, oro har batez besteko errenta ez zelako igo. Beraz, material eta lan kostuak ez ziren igo, irabaziak igo ziren. Bigarren galdera: etxebizitza saltzaileen irabaziak igo ziren, ala kate luzeko lurraren salerosketetan tarteko jardun izan zuten era guztietako espekulatzaileenak? Espekulatzaileenak, dudarik gabe. 

Eta orain dator galdera nagusia: non daude, nora joan dira espekulatzaile horiek eskuratutako diru multzoak, lur salerosketetan jasoak, langile-kontsumitzaileengana itzuli ez zirenak, lurra ez baita produzitzen? 

Diru multzoak trafikotik ateratzea, zergatik ez ordaintzea baino arazo askoz sakonagoa eta kaltegarriagoa da. Ekonomiaren bizi-etena, diru zainetatik kanpora desbideratzen/ ezkutatzen den diru/odola, diru enboliaren infartua. 

Keynesek esana egoki murriztuz zera adierazi behar da: benetako eskaria, autonomoa, bat dela: kontsumo gaien eskaria. Inbertsio gaien eskaria induzitua dela. Kontsumo-gaiak produzitzeko behar diren zerbitzu-tresnen eskariak gorabehera handiak izaten dituela. Gure artean makina-erremintak pairatu izan dituen gorabeherak lekuko. 

Inbertsio publikoaren kasua nolabait desberdina izan daiteke. Baina bi puntu beltz azpimarratu behar dira: 1) onenean ere, lehenbizi inbertsioa bultzatuko du, eta gero, ondoren, kontsumoa. Gero. 2) Inbertsioan eralgiko diren diru publiko multzoa batez ere enpresa hornitzaileei emango zaiela, langile-kontsumitzaileengana zatiren bat iritsiko ote den esperantzan. Bi puntu beltz: 1) gero, eta 2) zatiren bat. 

Krisiaren zergatia ideologiaz aztertzen ari gara. Baina alderdi bateko edo besteko izan, makroekonomiaren azterketa zientifikoan oinarritu behar gara, diru zirkulazioaren azalpenean. Eta zirkulaziotik at geratzen diren ezkutuko diru enbolien arazoa argitu eta konpondu arte, ez dugu lehengo, gaurko eta biharko krisiak zuzen ulertzea burutuko, gutxiago osagaiak eratu eta aplikatuko. Orain arteko ekonomialarien artean Marx izan zen zirkulazioaren arazoa ongien ulertu zuena, zirkulazioan eralgia eta jasoa berdina dela baietsiz. 

Beraz, krisitik irtenbidea zera da: bidelapurrek ezkutatutako diru multzoa (edo ordezkoa) langile-kontsumitzaileen eskuetan ipiniz trafikora itzularaztea. 

Oinarrizko nire eskabidea/-proposamena hau da: paradisu eta ez-paradisu guztietan atzerritarrek dauzkaten diru multzoak argitu eta adierazten saiatu behar garela. Gogoan daukat aspaldi batean mexikar ospetsu batek esan zidana: Mexikoko jauntxoek diru gehiago zeukatela Estatu Batuetan gordeta, Mexiko nazioak Estatu Batuei zor zien diru kopuru itzela baino. Politikari, finantzari, enpresari nagusiak bat egin da, ez zegoen inongo arriskurik Mexikoko aginte-buruek argitasunaren aldeko pauso erdi onartuko zutenik. 

Lan luzea geratzen zaigula dirudi. Baina, zorionez, gero eta errazago argitaratzen ari dira jokabide ustelak eta okerrak, zientzia eta teknologien aurrerapenari esker. Zerrenda horiek adierazi beharra uste baino lehenago onartua izango da. Gizakiak aurrera goaz, gehienetan ilunaldietara begira bagaude ere. 

